1790 Árbók Reykjavíkur: Framan af árinu var mjög harðviðrasamt og frost svo mikil sunnanlands, að rjúpur, álftir og snjótittlingar dóu hrönnum saman. En vorið var gott og snemmgróið, sumarið heitt og nýting á heyjum hin bezta. En haustmánuði til ársloka var allstaðar hart í ári og sökum þess hve fiskur hafði brugðist mestan hluta árs, átti fólk um öll Suðurnes við mesta harðrétti að búa. 

Úr Djáknaannálum: Vetur mjög umhleypingasamur með stormum af suðri og vestri og mörgum spillingarblotum; harður víðast fyrir norðan og um Vestfirði svo hagaskortur var frá jólaföstu til Martii mánaðar, tók þá að hlána, en með einmánuði spilltist veðráttan. Vor hið allra bezta með sólskini, logni og oftast frostleysum, svo fyrir sumarmál var sumstaðar tekið til vallarvinnu og að þeim liðnum sást sóley á túnum. Skipti um veðrið í fardögum með norðan kuldum og þurrkum, kyrktist þá gras, er áður var farið að spretta, brann síðan vegna ofþurrka svo grasbrestur varð hinn allra mesti á harðvelli víðast um land, þó helzt nyrðra, en nýting góð, því sumarið var oftast norðankulda- og þurrkasamt. Gjörði stórhret 27da og 28da Júlii, snjóaði þá ofan undir byggð, en með Sept. tóku að koma úrfelli. Haustið mjög úrkomusamt með fjúkum, áköfum regnum og stormum svo spilltist á jörð fyrir vetur, en á Luciumessu 13da Dec. hófust harðindi með norðan hörkum og hríðum svo þaðan frá til nýárs var enginn dagur fjúklaus nema sunnudagur næstur fyrir jól. Þá tók og fyrir haga í mörgum sveitum. Þann 20ta Dec. gjörði megna austanhríð með ofviðri, hrakti þá fé á sumum bæjum í Húnavatnssýslu og fennti líka nokkrar kindur. Berjavöxtur mikill um sumarið norðanlands. ... Á góu fórst fiskróðraskip í Grindavík með 4 mönnum. Þann 29da Apríl forgengu í áhlaupa norðanveðri 2 hákallaskip úr Fljótum með 22 mönnum og 1 kvenmanni ... Skiptapi á hallandi sumri á Borgarfirði með 5 mönnum. Um haustið skiptapi í Kvíabryggjuós í Eyrarsveit með 3 mönnum.    

Viðauki Íslands Árbókar: Byrjaðist að sönnu strax með hörðum vetri, en batnaði á þorra. Viðhélzt sú góða tíð með þíðum og stillingu fram undur fardaga, svo tíðin þótti óalmennilega góð og hagstæð og því betri sem lengur á leið, einkum austan lands. Vorið og sumarið sárkalt og frostasamt. Grasvöxtur í minna lagi, en nýting eystra góð. Haustið með köflum frostasamt, en öndvegisvetur fram á miðja jólaföstu, síðan harður. 

Espihólsannáll: Vetur frostamikill víðast um land með útsynningum til þess í Martio, þá öndvegisveður gafst um hríð með gróanda sunnlendis, en sá gróði kólnaðí aftur í Apríli og öndverðum Majo. Grasvöxtur, einkum norðan lands, af sólskini og sumarþurrkum (sem norskir kalla skinaar) lakari en í meðalári. Haust regnasamt, so hey skemmdust. Á Vesturlandi var vetur öllu harðastur og sumargróður lítill. ... 23 menn týndust af veðri og stórsjó fyrir Fljótum, er voru að hákarlafiski, eftirlétu sér 9 ekkjur. 4 menn við fiskflutning drukknuðu á Borgarfirði. 

